
a) Karakteristikat e sistemeve parlamentare:

Né teoriné bashkékohore politike nuk ekzistojné rregulla unike té
funksionimit té sistemeve parlamentare sepse parlamentarizmi nuk paragqitet
si njé model i vetém. Ai sot paraqitet né forma dhe variante té ndryshme, né
varési nga parimet dhe vecorité e organizimit politik té shteteve té ndryshme.

Parlamentarizmi, né kuptimin e gjéré, nénkupton shtetin modern, té
bazuar né ndarjen e pushteteve, ku ¢do organ shtetéror vetkufizohet né
ushtrimin e funksioneve té tij. Megjithé vecorité qé dallojné sistemet
parlamentare té vendeve té ndryshme, ato kané disa karakteristika thelbésore
té pérbashkéta.

Karakteristiké themelore e sistemit parlamentar éshté se parlamenti, si
organ i pérfagésuesve té popullit, éshté mbajtési i pushtetit mé té larté né
shtet, né rendin politik dhe juridik. Ky éshté njé parim i pérgjithshém qé
karakterizon té gjitha sistemet parlamentare. Kjo nuk do té thoté qé
parlamenti éshté burim i té gjitha pushteteve. Prej kétij parimi buron parimi
tietér qé ekzekutivi e merr mandatin nga parlamenti. Qeveria duhet té dalé
politikisht nga parlamenti. Kjo pérbén até qé quhet pérgjegjésia politike e
geverisé. Mandati qé merr geveria nga parlamenti éshté i pérgjithshém.
Qeveria e pércakton veté politikén e saj, por ajo nuk mund ta zbatojé até nése
nuk ka besimin e parlamentit.

Duke iu referuar raporteve specifike midis pushtetit legjislativ dhe
ekzekutiv thuhet se pushteti legjislativ ushtrohet nga parlamenti si organ
pérfagésues, kurse ai ekzekutiv nga geveria dhe kreu i shtetit (monarku apo
kryetari i shtetit). Né sistemet parlamentare raportet e organeve shtetérore
bazohen né ushtrimin e pavarur t€ funksioneve té tyre nga njéra ané, dhe né
anén tjetér, né mundésiné institucionale té kontrollit dhe vetkufizimit té tyre
reciprok. Parimisht, né shumicén e sistemeve parlamentare pushteti
ekzekutiv i nénshtrohet kontrollit parlamentar. Kjo do té thoté se parlamenti
né shumicén e shteteve me rregjim parlamentar té geverisjes ka té drejté té
kontrollojé¢ punén e qeverisé dhe té kreut té shtetit. Me instrumentet
parlamentare, si¢ jané mocioni i votébesimit dhe i shkarkimit, gé ka né
dispozicion, ai mund té kérkojé pérgjegjésiné politike té organeve
ekzekutive.



Né sistemet bashkékohore parlamentare, organet ekzekutive gjithnjé e mé
shumé kané marré atribute té institucionit kryesor politik, té konsideruar si
génder vendimarése politike. Organi ekzekutiv (qeveria), edhe pse formalisht
e zgjedhur nga parlamenti, gjithnjé e mé shumé ka marré atribute té organit
operativ, té cilit i besohet qeverisja shtetérore. Ky ndikim i organeve
ekzekutive, shprehet né faktin se shumica e akteve, té cilat i miraton
parlamenti, pérgatiten dhe propozohen nga geveria. Ajo né sistemet
bashkékohore parlamentare, pérmes iniciativave legjislative pércakton
dinamikén dhe véllimin e veprimtarisé legjislative té parlamentit. Qeverité
jané mé efektive né vendimmarrje. Nisur nga kjo, shumé teoriciené' pohojné
se thelbin e parlamentarizmit nuk e paraqet epérsia e parlamentit ndaj
ekzekutivit, por geverisja e vendit nga geveria parlamentare, e cila pérfagéson
vullnetin politik t€ mazhorancés parlamentare, respektivisht té zgjedhésve té
njé vendi. Qeveria né sistemet parlamentare formohet dhe funksionon sipas
rregullave parlamentare. Mandatin pér formimin e geverisé né sistemet
parlamentare e ka partia politike e cila né parlament disponon shumicén
parlamentare. Nése asnjé parti politike nuk disponon shumicén e nevojshme
parlamentare, né praktiké ndodh formimi i té ashtuquajturés “qeveri e
koalicionit” e dy apo mé shumé partive politike. Rregullat parlamentare té
formimit dhe funksionimit té geverisé, shprehin mé sé miri thelbin e luftés
politike té partive dhe subjekteve té tjera politike né skenén politike té njé
shogérie. Sistemi parlamentar si sistem pérfagésues i demokracisé
bashkékohore karakterizohet prej rotacionit politik té pushtetit midis forcave
politike. Duke respektuar rregullat e luftés parlamentare, lidhur me
pluralizmin politik, subjektet politike hyjné né konkurrencé midis tyre dhe
marrin pjesé né pushtetin shtetéror, né varési nga rezultatet zgjedhore
parlamentare.

Karakteristiké tjetér e sistemit parlamentar jané zgjedhjet e lira, té
drejtépérdrejta dhe shumépartiake parlamentare. Sistemet demokratike
parlamentare pranojné legjitimitetin e organeve pérfagésuese dhe
ekzekutive, vetém né rastet kur ato dalin dhe konstituohen nga zgjedhjet
parlamentare. Atributet kryesore té zgjedhjeve parlamentare jané sa vijon: ato
duhet té jené té lira, té drejtépérdrejta, té bazuara né votimin e fshehté dhe té
kené karakter shumépartiak.

Karakteristiké e sistemeve parlamentare éshté edhe raporti i parlamentit
me kryetarin e shtetit. Ky raport éshté i ndryshém dhe varet nga forma e
organizimit shtetéror qé pércaktohet né njé shtet. Deri né fund té shekullit t&
XVIII geveria ka géné pérgjegjése njékohésisht ndaj mbretit dhe ndaj
parlamentit. Ky ishte njé rregjim parlamentar dualist, i bazuar né
pérgjegjésiné e dyfishté. Me kalimin e kohés, zhvillimi i demokracisé solli
rénien graduale té autoritetit t¢ monarkut dhe zbehjen e komptencave té tij si
kryetar shteti. Né shekullin e XIX filloi t¢ imponohej parimi i pérgjegjésisé sé
geverisé vetém para parlamentit. Rregjimi parlamentar béhet monist. Kjo né
vetvehte ishte njé afirmim i demokracisé sepse sanksionohej epérsia e organit
pérfagésues, i zgjedhur drejtpérdrejt nga populli. Sot rregjimi monist éshté
béré rregull né sistemet parlamentar, me pérjashtim té Francés. Né shtetet
tipike parlamentare, kryetari i shtetit zgjidhet dhe kontrollohet nga ana e

parlamentit. Né kéto sisteme, ai sé bashku me geveriné ushtron funksionin
ekzekutiv. Né sistemet e kombinuara parlamentare, si rasti i Francés,
ekzistojné raportet specifike midis parlamentit dhe kryetarit té shtetit, pér
faktin se ai zgjidhet drejtépérdrejté né zgjedhjet presidenciale nga trupi
elektoral. Shefi i shtetit né kéto sisteme, si rregull disponon té drejtén e vetos
ndaj ligjeve dhe akteve té tjera t€ miratuara nga parlamenti.

Njé karakteristiké tjetér e pérbashkét e sistemeve parlamentare éshté se
parlamenti nuk mund t'i detyrojé parlamentet pasardhése. Me fjalé té tjera,
parlamenti i mévonshém e ka pushtetin e nevojshém pér té ¢fuqgizuar térésisht
apo pjesérisht cdo dispozité té parlamentit té méparshém. Rregullat e
parlamentit bazohen né parimin gé ligjet e mévonshme shfuqizojné ligjet e
méparshme, gé vijné ndesh me to.

Pérveg karakteristikave té pérbashkéta té pérmendura mé sipér, sistemet
parlamentare kané edhe njé varg vecorish té tjera specifike, né varési nga
struktura e bréndéshme shtetérore e ¢do shteti. Si pasojé e késaj, sot hasim
modele té ndryshme té sistemeve parlamentare dhe specifika té zhvillimit té
tyre né shtete t¢ ndryshme.

Duke pasur parasysh formén dhe pérmbajtjen e sistemit parlamentar né
pérgjithési jané té njohura katér kritere kryesore té tipizimit té sistemeve
parlamentare*

Kriteri i paré: sipas formés sé sistemit shtetéror. Né bazé té formés sé
sistemit té brendshém shtetéror jané té njohura dy lloje kryesore té sistemeve
parlamentare: monarkité parlamentare dhe republikat parlamentare. Ndryshimi
kryesor midis kétyre dy formave géndron né faktin se né rastin e paré detyra
e kryetarit té shtetit kryhet nga mbreti, i cili caktohet né rrugén e trashgimisé
dhe té dinastisé. Né rastin e dyté kryetari i shtetit zgjidhet nga parlamenti dhe
ka njé mandat té kufizuar né kohé. Té dy kéto forma jané té artikuluara sipas
té njéjtés fizionomi té tipit monist, qé do té thoté se pushteti pérqéndrohet né
njé organ té vetém, né até té parlamentit. Ky éshté i zgjedhur drejtpérsédre;jti
nga populli, nuk ka vetém kompetenca legjislative, por ka edhe detyrén e
dhénies sé besimit geverisé dhe ta kontrolloj até. Né fakt, geveria, qé ka
pushtetin ekzekutiv, éshté pérfagésimi i shumicés sé parlamentit. Ajo duhet té
marré besimin dhe éshté e detyruar té doréhiget nése njé besim té tillé i
mungon. Pérkundrejt pushtetit té parlamentit éshté normalisht kundérpesha
e pushtetit, gqeverisé ose kreut té shtetit i jepet e drejta e shpérndarjes sé
dhomave dhe e bérjes sé zgjedhjeve té parakohshme. Né sisteme té tilla rolin
vendimtar e mban shumica parlamentare, ose formacioni i partive té
koalicionit gé kané fituar zgjedhjet dhe qé kané té drejtén e formimit té
geverisé. Midis pushtetit ekzekutiv dhe pushtetit legjislativ né pérgjithési nuk
ka kundérvénie sepse té dy pushtetet jané formuar prej sé njéjtés shumicé. Né
parlament jané prezente edhe partité e opozités, ¢ mund té pengojné
veprimin e geverisé

Kriteri i dyté: sipas raportit té parlamentit me geveriné dhe kryetarin e shtetit.
Marrédhéniet midis parlamentit dhe geverisé ndryshojné mjaft nga njé sistem
parlamentar né tjetrin. Nése né njé rregjim presidencial, si ai i Shteteve té

Bashkuara, parlamenti dhe kryetari i shtetit jané totalisht té€ pavarur nga njéri
tjetri, kjo éshté e ndryshme né rregjimet parlamentare. Qeveria, pérgjegjése
para parlamentit, mund té rrézohet nga ky i fundit ose nga njéra prej
dhomave té tij né rastin e rregjimit me dy dhoma, né ményra té ndryshme né
mvartési té vendit. Parlamenti mund té rrézoj geveriné me ané té njé mocion
mosbesimi té depozituar me inisiativé té deputetéve dhe e aprovuar nga njé
shumicé parlamentare, absolute ose e cilésuar. Kushtet pér mocionin e
mosbesimit ndryshojné mjaft nga njé vend né tjetrin. Késhtu né Itali, psh, té
dy dhomat né ményré té pavarur nga njéra tjetra mund té rrézojné gevering,
ndérsa né Francé vetém Asambleja Kombétare domethéné dhoma e ulét
mund ta béj kété gjé. Né Gjermani kushtet jané mé kufizuese: Bundestagu
mund té ndérmarré njé mocion mosbesimi ndaj geverisé vetém nésé shumica
gé miraton mocionin éshté e gatshme té geverisé dhe ka béré marréveshjen
pér kryetarin e ri té geverisé. Qeveria nga ana e saj mund té kérkoj besimin
para dy dhomave népérmjet mocionit té besimit dhe dhomat mund té
rinovojné kété besim ose jo, domethéné mund ta rrézojné até. Njé fenomen i
tillé ndodhi kohét e fundit né Senatin Italian kur ky refuzoi besimin e geverisé
sé Prodit.

Pérsa i pérket shpérndarjes sé parlamentit gjérat jané gjithashtu shumé té
ndryshme nga njé shtet né tjetrin. Né Francé Presidenti i Republikés, qé ka
kompetenca mjaft t€ gjéra, mund té shpérndajé Asamblené Kombétare pa
kufizime. E drejta e shpérndarjes, né parim e dhéné pér té zgjidhur krizat
politike kombétare, éshté pérdorur né ményré abuzive né Republikén e Pesté
nga Francois Mitterrand, i cili ka shpérndaré dy heré dhomén e ulét pas dy
zgjedhjeve, né ményré qé kryetari i shtetit té kishte njé shumicé parlamentare
né favor té tij. Gjithashtu Jacques Chirac ka abuzuar me té drejtén e
shpérndarjes né 1997 kur megjithé disfatén e shumicés sé tij parlamentare, ai
mbeti né postin e tij, sepse kushtetuta nuk parashikonte asgjé né lidhje me
kété 1loj praktike, gjé qé solli vendosjen e njé koabitacioni té treté.

Né raste té tjera parlamenti nuk mund té shpérndahet nga kryetari i
shtetit, por mund té autokontrollohet. Késhtu, kushtetuta aktuale suedeze
parashikon shpérndarjen automatike té Riksdagut, dhomé e vetme e
parlamentit, nése ky refuzon katér heré rrjesht miratimin e qeverisé. Si
kundér peshé zgjedhja e kryetarit té geverisé i besohet Riksdagut, ndérsa né
Francé, né Mbretériné e Bashkuar ose né Itali, ai emérohet nga Kryetari i
Shtetit para marrjes sé besimit né Parlament. Késhtu e drejta e shpérndarjes,
kur ajo i jepet kryetarit té shtetit, varet mjaft prej kufizimeve né té cilat ajo
mund té pérdoret.

Pikérisht duke patur parasysh kéto diferenca t€ médha né marrédhéniet
né mes té organeve kryesore té shtetit: parlamentit, geverisé dhe kryetarit té
shtetit, si dhe kufizimit reciprok té funksioneve té tyre, sistemet parlamentare
mund té klasifikohen né tre forma: sistemet e pastra parlamentare, sistemet
gjysémparlamentare dhe sistemet e pérziera parlamentare presidenciale.

Sistemet e pastra parlamentare konsiderohen ato forma té geverisjes
shtetérore, té cilat bazohen né zbatimin konsekuent té rregullave té
parlamentarizmit. Né kéto sisteme, parlamenti paraget gendrén kryesore té
vendosjes politike. Ai zgjedh kryetarin e shtetit si shef té shtetit dhe geveriné
si organ té tij ekzekutiv. Edhe pse formalisht, kryeministrin pér formimin e
geverisé né kéto sisteme e propozon kreu i shtetit, ai i nénshtrohet kontrollit



té ploté parlamentar. Parlamenti né kéto sisteme, e ka té drejtén gé né ¢do
kohé té shtroi ¢éshtjen e votébesimit té geverisé nga shumica parlamentare.

Né sistemet e pastra parlamentare, parlamenti zgjedh kreun e shtetit dhe
kontrollon punén e tij, duke pérfshiré edhe té drejtén e shkarkimit té tij. Kreu i
shtetit né kéto sisteme zgjidhet nga radhét e partisé politike né pushtet, dhe
né té shumtén e rasteve ai paraqget liderin partiak té partisé sé tij. Ai para
fillimit té detyrés bén betimin para parlamentit. Sistemet e pastra
parlamentare, né botén bashkékohore jané shumé té rralla.

Sistemet  gjysémparlamentare  paragesin  formé  dominuese  té
parlamentarizmit né botén bashkékohore. Kéto sisteme, bazohen né raportet
specifike midis parlamentit, kreut té shtetit dhe geverisé. Kreu i shtetit né kéto
sisteme ka té drejté, qé té firmos ligjet e parlamentit, t'i rikthej ato né
parlament né rishqyrtim dhe té pérdoré té drejtén e vetos me efekt pezullimi
ndaj ligjeve dhe akteve té tjera té miratuara nga parlamenti. Kreu i shtetit
zgjidhet nga parlamenti dhe éshté i obliguar qé t'i pérmbahet ligjeve té tij.
Parlamenti ka té drejté qé té fillojé procedurén e shkarkimit té tij dhe ta
shkarkojé até sipas procedurés sé pércaktuar né Kushtetuté dhe ligj.

Né lidhje me marrédhéniet midis parlamentit dhe geveris€, né sistemet
gjysémparlamentare jané té njohura dy modele, ai kontinental dhe anglez. Né
shtetet e sistemit kontinental ekziston dhe funksionon e ashtuquajtura geveri
parlamentare, e cila formohet dhe kontrollohet nga partia politike gé posedon
me shumicé parlamentare. Né kéto shtete, geveria nuk ka pavarési nga
parlamenti, ajo zbaton vendimet dhe politikén e pércaktuar né parlament.
Roli i kreut té shtetit né formimin dhe funksionimin e geverisé né kéto shtete
éshté i kufizuar dhe i karakterit formal. Ai, formalisht i propozon parlamentit
kryeministrin pér formimin e qeverisé, i cili propozon anétarét e tjeré
(ministrat) e gqeverisé sé tij. Zgjedhjen dhe shkarkimin eventual té
kryeministrit, t€ ministrave té caktuar apo té qeverisé né térési e bén
parlamenti.

Né modelin britanik parlamentarizmi karakterizohet me rolin dominues
té Kabinetit si organ ekzekutiv dhe operativ. Ai edhe pse formalisht emérohet
nga geveria, €éshté organi kryesor i pushtetit shtetéror. Parlamenti nuk e ka té
drejtén e shkarkimit té kabinetit, pérkundrazi kabineti né rastet e caktuara
mund t'i propozojé monarkut té shpérndajé parlamentin. Si shef i kabinetit
apo kryeministér né kété sistem emérohet lideri politik partiak i partisé né
pushtet. Ai zbaton programin e partisé sé tij. Ky model i sistemeve
gjysémparlamentare éshté karakteristiké e Anglisé dhe e disa shteteve té tjeré.

Sistemet e pérziera parlamentare paragesin kombinim té parimeve té
sistemit parlamentar dhe presidencial. Né shtetet qé aplikojné kété model té
geverisjes, pushteti shtetéror ndahet né mes té parlamentit, té cilit i besohet
funksioni legjislativ zgjedhor e mbikqyrés dhe kryetari i shtetit i cili éshté
bartés i pushtetit ekzekutiv-politik. Marrédhéniet midis kétyre dy organeve
jané té ndryshme, varésisht nga fakti, se a dominojné parimet e sistemeve
parlamentare apo té atyre presidenciale.

Kriteri i treté: sipas numrit té dhomave qé formojné parlamentin. Sistemet
parlamentare mund té jené me njé dhomé ose dy dhoma. Nése parlamenti
éshté i pérbéré nga dy dhoma, njéra tradicionalisht éshté quajtur dhoma e larte,
ndérsa tjetra dhoma e ulét. Emértimi i tyre ndryshon sipas vendeve, por si




emértime mé té zakonshme pér dhomén e ulét jané dhoma e pérfagésuesve,
dhoma e deputetéve, asambleja legjislative, asambleja kombétare etj, ndérsa
anétarét e tyre quhen deputeté; dhoma e larté né shumicén e véndeve quhet
senat dhe anétarét senatoré; né disa shtete federale quhet edhe késhilli i
shteteve dhe anétarét quhen késhilltaré. Zakonisht dhomat e ulta kané mé
shumé anétaré se dhomat e larta me pérjashtim té parlamentit britanik.

Bikameralizmi quhet perfekt kur kompetencat e t€ dyja dhomave qé
pérbéjné parlamentin jané té njéjta (rasti i parlamentit italian). Né shumicén e
rasteve, dhomat e dyta jané me kushtetuté dhe politikisht té varura nga
dhomat e para, té cilat shihen si fokusi i autoritetit popullor. Bikameralizmi
né kéto raste quhet joperfekt dhe zbatohet sidomos né sistemet parlamentare
ku geveria miratohet dhe jep llogari né dhomén e ulét.

Kriteri i katért: sipas numrit té partive politike qé marrin pjesé né jetén
parlamentare. Ky klasifikim, merr pér bazé numrin e partive dhe té subjekteve
té tjera politike, qé ushtrojné ndikim né jetén politike dhe parlamentare té njé
shteti. Né bazé té kétij kriteri, dallojmé tri lloje té sistemeve parlamentare,
sistemet njépartiake parlamentare, sistemet perlamentare partiake dhe
sistemet parlamentare multipartiake.

Sistemet parlamentare njépartiake jané ato forma té geverisjes té cilat
bazohen né parimet e monizmit politik. Kéto sisteme me Kushtetuté dhe ligje,
ndalojné formimin dhe funksionimin e partive politike. Ato bazohen né rolin
udhéheqgés té njé partie politike, e cila faktikisht ka monopol politik dhe
shtetéror. Eshté kétu fjala pér shtetin totalitar dhe autokratik, ku edhe pse
funksionojné organet pérfagésuese, nuk zbatohen rregullat e pérgjithshme té
demokracisé parlamentare. Sisteme té tilla ishin karakteristiké pér ish shtetet
socialiste té bazuara né rolin udhéheqgés té partisé komuniste, si forcé
pararojé e shogérisé. Edhe pse ky model tashmé i takon historis€, até né formé
té modifikuar e hasim edhe sot né disa shtete socialiste si né Kiné, Korené e
Veriut, Vietnam,etj.

Karakteristiké themelore e sistemeve parlamentare dypartiake éshté zbatimi i
rregullave té parlamentarizmit té bazuar né luftén dhe rivalitetin politik té dy
partive kryesore politike. Kéto sisteme aplikojné sistemin parlamentar té
bazuar né sistemin shumépartiak dhe né pluralizmin politik. Ato né aktet mé
té larta kushtetuese dhe ligjore lejojné dhe sigurojné bashkimin politik té
qytetaréve dhe veprimin e lire té partive politike. Lufta parlamentare, e cila ka
pér géllim marrjen e pushtetit, zhvillohet kryesisht né mes té dy partive té
médha politike. Ndikimi i partive té tjera éshté minimal dhe ato shumé rrallé
marrin pjesé né pushtetin shtetéror dhe né institucionet parlamentare.
Karakteristiké tjetér e sistemeve parlamentare dypartiake éshté fakti, se té dy
partité politike, rivale midis tyre shpeshheré ndryshojné rolin né até ményré,
gé sjell ndérrimin e tyre né pushtet. Partia e cila i humb zgjedhjet ndonése
kalon né opozité, bén pérpjekje pér konsolidimin e saj pér marrjen sérish té
pushtetit. Né kéto sisteme, zakonisht zgjedhjet parlamentare pérfundojné me
fitoren minimale té njérés nga dy partité rivale. Partia fituese e zgjedhjeve
parlamentare pas fitores sé saj formon geveriné nga radhét e anétaréve té saj
duke siguruar geverisjen e shumicés. Né kéto sisteme nuk jané té njohura té
ashtuquajturat geveri té koalicionit.




Pérfagésues tipik té sistemeve parlamentare dypartiake jané SHBA dhe
Anglia. Né SHBA, rivaliteti politik parlamentar tradicionalisht zhvillohet né
mes té dy partive politike, Partisé Republikane dhe Partisé Demokratike. Kéto
dy parti, qé nga formimi i tyre e deri mé sot ndérrohen né pushtet. Ngjashém
me kété, edhe né zgjedhjet presidenciale, éshté krijuar njé praktiké qé pér
president té zgjidhet here kandidat republikan e here ai demokrat. Mund té
ndodh gé si President zgjidhet kandidati i partisé qé pérbén pakicé né
kongresin amerikan. Késhtu ishte rasti i zgjedhjeve presidenciale té vitit 1996,
kur pér president né SHBA u zgjodh kandidati i Partisé Demokratike Bill
Klinton, edhe pse republikanét ishin né shumicé né kongresin amerikan.

Sistemet parlamentare shumépartiake hasen né ato shtete, ku lufta
parlamentare zhvillohet midis shumé partive té ndryshme politike, prej té
cilave asnjéra nuk ka dominim té theksuar politik.

Jeta parlamentare e kétyre shteteve karakterizohet nga njé sistem i
zhvilluar pluralist. Né skenén politike té kétyre shteteve marrin pjesé shumé
parti politike té cilat pérfagésohen né parlament me numér té caktuar té
anétaréve té vet. Karakteristiké tjetér e sistemeve parlamentare
shumépartiake jané koalicionet e shpeshta partiake, té cilat lidhen midis
partive me orientime té ngjashme politike. Kéto koalicione, né praktikén
parlamentare té kétyre shteteve shfagen pas zgjedhjeve (koalicionet pas
zgjedhore), me géllim  formimin e geverisé sé koalicionit, ku dy apo mé
shumé parti hyjné né aleancé politike dhe formojné geveriné. Né kéto
sisteme jané mjaft té shpeshta krizat parlamentare nga partite opozitare,
rrézimi i shpeshté i geverive etj. Sistemet parlamentare shumépartiake
aktualisht jané mjaft t¢ pérhapura dhe ato funksionojné né shumé shtete si
psh Francé, Gjermani. Itali, Spanjé, Greqi, Rumani, Kroaci, Slloveni,
Magedoni, Shqipéri etj.

b) Kuadri institucional:

Né shumicén e shogérive, struktura dhe funksionet bazé té parlamentit
rrjedhin prej kushtetutés. Megjithé shuméllojshmériné e tyre, kushtetutat
pérvijojné konturet e aspekteve mé té réndésishme té parlamenteve. Ato
pérfshijné:

- Organizimin e parlamentit: Kushtetutat saktésojné shpesh natyrén njé
apo dy dhoméshe té parlamentit, kufizimet pér numrin e anétaréve té
parlamenteve ose dimensionet e zonave qé ata pérfagésojné, dhe pércaktojné
¢éshtje té tjera té aspektit organizativ, si ményrat e seleksionimit té
administratés parlamentare;

- Ményrén se si parlamenti kryen funksionet e tij kryesore: rrethanat né té
cilat njé parlamentar mund té propozoj ligje dhe mjetet e kontrollit qé
parlamentarét mund té ushtrojné jané shpesh té diktuara nga kushtetuta;

- Hapésira e pushteteve té parlamentit kundrejt institucioneve té tjera
politike: Mé e réndésishmja, kushtetutat pércaktojné natyrén presidenciale
ose parlamentare té sistemit, ményrén e caktimit té rendit té dités, rolin e
parlamentit né nivelin e emérimit, miratimit ose zgjedhjes sé anétaréve té
instancave gjyqésore, si dhe ¢éshtje té tjera qé pércaktojné raportet midis
degéve té ndryshme té pushtetit.

Pavarésisht prej sasisé sé detajeve té shprehura né njé kushtetuté né lidhje
me karakteristikat e parlamentit, gjithmoné &shté e nevojshme qé té



miratohen ligje suplementare pér té plotésuar mé tej kuadrin juridik té
parlamentit. Késhtu, njé ligj i pavarur éshté i nevojshém pér té pércaktuar
sistemin zgjedhor, rolin e parlamentit né nivelin e procesit buxhetor, ményrén
e menaxhimit té informacionit, si dhe ¢éshtje té tjera mé specifike qé lidhen
me ményrén se si funksionon parlamenti. Gjithashtu parlamentet miratojné
veté rregullore té bréndshme, si statutet apo rregullat e procedurés; ato
pércaktojné ményrén se si parlamenti duhet té kryej veprimtariné e tij ditore
(frekuencén e mbledhjeve, metodén e caktimit té drejtuesve parlamentaré,
etj.) si dhe instrumentat gé ai disponon pér kété qéllim (numrin e
komisioneve, mundésiné e formimit té nénkomisioneve, instancat e
ngarkuara pér administrimin, etj.).

Kuadri institucional dhe juridik i parlamentit cakton né thellési
funksionimin e tij afat shkurtér dhe afat gjaté. Ai influencon né njé masé té
ndjeshme né rolin e institucionit jo vetém né procesin legjislativ, por dhe té
geverisjes demokratike né pérgjithési.

c) Funksionet:

Parlamentet kudo né boté plotésojné tre funksione kryesore: até té
pérfagésimit, até legjislativ dhe té kontrollit. Shpesh né tekste té ndryshme
pérménden dhe funksione t& tjeré, si ai 1 informacionit, i
emérimit/shkarkimit, i financave publike, etj. Té gjitha kéto atribute rrjedhin
prej funksioneve kryesore té parlamentit.

Funksioni pérfagésues

Né parlamentet demokratike, deputetét zgjidhen nga qytetarét. Shpesh
shpérndarja e vendeve synon pérgjegjésimin e deputetéve kundrejt
zgjedhésve té vecanté né bréndési té njé grupi gjeografik, etnik, fetar, etj,. Kjo
aférsi e qytetaréve éshté né themel té funksionit pérfagésues té parlamentit.
Sipas njé studimi té Bankés botérore:® "Né kundérshtim me ekzekutivin qé
pérfagéson kombin né térésiné e vet, ose me burokratét dhe gjykatésit qé
duhet té zbatojné dhe interpretojné ligjin né ményré té paanshme kundrejt t&
gjithé qytetaréve, deputetét pérfagésojné diferencat né bréndési té njé
shogérie dhe i riprodhojné kéto diferenca né proceset vendimmarrése."
Parlamenti, produkt i kétyre diferencave, pérfagéson besimet dhe ideté e
kombit.

Funksioni pérfagésues i parlamentit materializohet népérmjet
veprimtarisé sé tij, si vendi ku shprehen dhe debatohen ¢éshtjet me réndési
lokale dhe kombétare, debate kéto qé konkretizojné politikat publike. Pér njé
deputet, njé pérfagésim efikas supozon angazhimin né njé dialog me
zgjedhésit pér té kuptuar opinionet dhe perspektivat e zhvillimit té€ zonés sé
tij dhe té pérdori kompetencat e tij, gé jané té pandara nga funksionet
parlamentare (legjislacioni, pjesmarrja né debate, bérja e pyetjeve, etj). Né
shumé vende njé deputet bén presion né emér té zgjedhésve pér projekte ose
pér financime specifike. Pikérisht, pér shkak té rolit pérfagésues té tyre,
deputetét synojné qé té paragiten tek zgjedhésit me premtime té realizuara. Si

rregull i pérgjithshém, efikasiteti i njé deputeti né plotésimin e rolit té tij
pérfagésues varet shumé prej perceptimeve qé kané zgjedhésit pér punén e tij.

Parlamentet duhet té kené kapacitete institucionale té nevojshme pér té
kryer funksionin e tyre té pérfagésimit. Shumé parlamente disponojné zyra té
komunikimit qé shérbejné pér té lehtésuar fluksin e informacionit. Ata mund
té organizojné edhe shérbime té vecanta, té cilét synojné forcimin e
kapaciteteve té deputetéve né komunikimin me organizatat e shoqérisé civile,
geveriné dhe aktoré té tjeré. Parlamentet kané gjithashtu zyra té€ posagme té
bashképunimit me parlamentet e tjeré dhe institucione té ndryshme té
vendeve té huaja. Parlamentet, pér té afruar qytetarét me proceset politike,
mund té kené kanalet e tyre té televizionit ose té radios, fage elektronike dhe
publikime té ndryshme. Né disa vende, parlamentet financojné deputetét qé
déshirojné té hapin zyrat e tyre né zonat zgjedhore dhe té mbulojné
shpenzimet e transportit. Qytetarét jané té interesuar té dijné se si ata
pérfagésohen né parlament; transparenca peshon mjaft né perceptimin e
ményrés se si kryhet funksioni pérfagésues.

Funksioni legjislativ

Padyshim gé funksioni mé i dukshém i parlamenteve éshté funksioni
legjislativ. Deputetét, ve¢ propozimit té ligjeve qé mund té béjné veté, kané té
drejté té amendojné, té miratojné ose té hedhin poshté projektet e ligjeve té
paraqitura nga geveria. Ky funksion éshté i lidhur ngushté me funksionin
pérfagésues pasi né vendet demokratike prej vullnetit té votuesve
parlamentet marrin autoritetin e nevojshmé pér bérjen e ligjeve.

Né shumicén e parlamenteve qé funksionojné me komisione té
pérhershme, projektligjet paragiten formalisht né asamble, pastaj
transmetohen né komisionin kompetent té fushés sé legjislacionit. Sistemet
Westminster njihen pér mbajtjen e projektligjeve né asamble pér njé lexim té
dyté; projektet debatohen dhe votohen "né parim". Né vazhdim, projektligjet
kalohen né komisione, ku anétarét e tyre pérgéndrohen né detajet teknike dhe
amendimet e tyre.

Né sistemet presidenciale, projektligjet e propozuara dérgohen menjéheré
né komisione. Projektet qé jané né kompetencén e mé shumé se njé komisioni,
mund té kalohen né disa komisione. Né sistemet politike qé rregjistrojné njé
volum té madh ligjesh (mé shumé se 10 000 projektligjesh paragiten ¢do vit né
Kongresin amerikan) shumica e ligjeve nuk shkon mé larg se komisioni.

Nése parlamenti éshté bikameral, projektligiet mund té shqyrtohen
njékohésisht né t€ dy dhomat ose né ményré té njépasnjéshme, né njérén
dhomeé pas tjetrés. Si rregull, parlamentet me dy dhoma pérdorin metoda qé u
lejon atyre té€ merren vesh midis tyre, pér versione té ndryshme té
projektligjeve.

Qé njé parlament té plotésoj funksionin e tij legjislativ né ményré efikase,
deputetét duhet té kené kapacitetet e duhura pér shqyrtimin e projekteve té
legjislacionit si dhe t€ amendamenteve, né ményré gé té jené né gjéndje pér té
interpretuar ¢do ndryshim té projektit dhe pér té analizuar rregullat e reja qé
propozohen. Personeli parlamentar, sidomos personeli i komisioneve, duhet
té jeté i afté té redaktoj ligjet dhe té béj procesin e redaktimit pérfundimtar té
ligjit. Shpesh, komisionet marrin ekspertizé té jashtéme pér té vlerésuar



fushén e sakté té njé projektligji dhe rrjedhimet e tij né aspekte té ndryshme
(juridike, sociale, ekonomike ose mjedisore).

Zakonisht programet gé i shérbejné forcimit legjislativ té parlamenteve
kané njé pérbérse kryesore té lidhur me kapacitetet legjislative. Kjo lloj
asistence mund té pérfshijé shérbimet e kérkimit té parlamentit, forcimin e
bibliotekave dhe té sistemeve té informacionit, vénien né dispozicion té
ekspertéve pér komisionet, zhvillimin e programeve universitare qé asistojné
komisionet dhe konsolidimin e partneritetit midis parlamentit dhe shoqérisé
civile.

Funksioni i kontrollit

Funksioni i kontrollit éshté njé nga gurét e themelit té¢ demokracisé.
Kontrolli i parlamentit bén qé ekzekutivi té pérgjigjet pér veprimet e tij dhe té
garantojé zbatimin efikas té politikave té tij. Kontrolli i ekzekutivit prej
parlamentit éshté njé tregues i geverisjes sé miré. Pérve¢ funksionit legjislativ,
népérmjet kontrollit, parlamenti garanton ekuilibrin e pushteteve dhe afirmon
rolin e tij si mbrojtés i interesave té popullit.

Parlamenti ka pushtetin té mbikqyré geveriné népérmjet njé numér
mjetesh dhe mekanizmash té parashikuara pérgjithésisht prej kushtetutés dhe
teksteve té tjera rregullatore, si¢ jané statutet dhe procedurat e bréndéshme té
parlamentit. Ményra se si parlamenti mund té pérdori pushtetin e tij té
kontrollit varet prej kuadrit juridik qé pércakton pozicionin e parlamentit si
njé institucion i kontrollit dhe garanton pushtetet dhe pavarésiné e tij né
bréndési té sistemit politik. Késhtu, ndérsa reforma e strukturés sé sistemit
politik népérmjet kushtetutés pér té forcuar kapacitetet e kontrollit té
parlamentit nuk éshté gjithmoné njé gjé e mundur, né disa raste, parlamentet
mund té pérmirésojné kapacitetet e tyre té kontrollit duke reformuar
rregulloret e tyre. Si shémbull, njé praktiké e miré pér sistemet e komisioneve
do té konsistonte né caktimin e njé komisioni té vetém pér té mbuluar ¢do
ministri. Buxheti parlamentar qé ndihmon realizimin e kétyre reformave,
pérfshihet né kuadrin e prerogativave té parlamentit.

Objektivat kryesore té kontrollit paralmentar jané:

- Pér té garantuar transparencén e veprimeve té ekzekutivit. Parlamentet
hedhin drité mbi operacionet e qgeverisé duke i dhéné hapésiré publike
diskutimit dhe kalimit né sitén e opinionit publik té politikave dhe veprimeve
té geverisé.

- Pér té krijuar pérgjegjésiné e ekzekutivit. Kontrolli parlamentar lejon té
shihet nése politikat e geverisé jané té zbatueshme dhe nése ato kané pasur
impaktin e déshiruar;

- Pér té garantuar pérgjegjésiné financiare. Parlamentet aprovojné dhe
shqyrtojné hollésisht shpenzimet e geverisé duke denoncuar abuzimet né
nivelin e shérbimeve té financuara nga shteti, duke patur si objektiv
pérmirésimin e ekonomisé, eficiensén dhe efikasitetin e shpenzimeve
geveritare;

- Té mbéshtesin shtetin e sé drejtés. Parlamentet duhet té mbrojné té
drejtat e qytetaréve duke kontrolluar politikat dhe duke shqyrtuar abuzimet
eventuale té pushtetit, sjelljet arbitrare dhe jo té ligjshme ose antikushtetuese
nga ana e geverisé.



Parlamentet disponojné njé mori té gjéré mjetesh pér té kryer funksionin
e tyre té kontrollit. Mjetet mé té pérhapura jané: pyetjet pér ministrat (me
shkrim ose me gojé), interpelancat dhe mocionet e mosbesimit. Té tjera mjete
pérfshijné mekanizmat e kontrollit buxhetor, shkarkimin dhe krijimin e
komisioneve ad-hoc té hetimit.



